
O`QUV JARAYONLARINI LOYIHALASHTIRISHNING O`ZIGA XOS XUSUSIYATLARI
Mamlakatimiz Prezidenti Islom Karimov alohida ta`kidlaganlaridek, biz mamlakatimizning istiqboli yosh avlodimizqanday tarbiya topishiga, qanday ma`naviy fazilatlar egasi bo`lib voyaga yetishiga, farzandlarimizning hayotga nechog`li faol munosabatda bo`lishiga, qanday oily maqsadlarga xizmat qilishiga bog`liq ekanini hamisha yodda tutushimiz kerak. Shu sababli ham birinchi navbatda ta`lim mazmunini va uning tarkibini kengaytirish va chuqurlashtirish, xususan, bu mazmunga nafaqat bilim, ko`nikma va malaka, balki umuminsoniy madaniyatni tashkil qiluvchi ijodiy faoliyat tajribasi, tevarak atrofga munosabatlarini ham kiritish g`oyasi kun tartibiga ko`ndalang qilib qo`yildi. 

Ta’lim mazmuni, uning komponentlari, tarkibi, vazifalari haqida so`z ketganda dalillar bilan qonuniyatlar yaqqollik bilan mavhumlik, bilimlar bilan haqiqatni mustaqil bilish uslublari o`rtasidagi maqbul keladigan munosabatlarni aniqlash zarur. Lekin bu ishlar o`z yechimini topgani yo`q.

Ayniqsa, darslik va o`quv qollanmalarida atamalardagi qat`iylik, birqiymatlilikka erishish kerak. Buning sababi shuki: 

-birinchidan, darslik va o`quv qo`llanmalarida fan erishgan yakuniy natijalar yaxlit holda aks etadi, bu esa bizga uning amaliyotga ta`sirining xarakterini tashxis qilishimizga imkon beradi;

-ikkinchidan, darslik va o`quv qo`llanmalari ona tilining yuksak darajadagi namunasini ko`rsata olish mahoratiga ega bo`lgan olimlar tomonidan yaratiladi. Darslik va o`quv qo`llanmalari tili ularni o`qiydigan kitobxonlar savodxonligiga bevosita ta`sir etadi;

-uchinchidan, darslik va o`quv qo`llanmalarida ishlatilayotgan atamalardagi kamchiliklar ilmiy-tadqiqot ishlarini boshqa tadqiqotchilar tushunishlarini qiyinlashtiradi.

Bir so`z bilan aytganda, darsliklarimiz tili ravon, soda, ixcham matnlardan tashkil topgandagina, u o`quvchilarningsevimli kitobi bo`ladi, o`quvchilar mustaqil holda o`rganish mumkin bo`lgan “Ikkinchi o`qituvchi” vazifasini bajaradi, bilim manbaiga aylanadi.

Yana bir muammo ustida to`xtalishni lozim topdik. Gap shundaki, biz ko`pincha “ta`lim mazmuni” bilan “ o`quv fani mazmuni” tushunchalarini bir hil deb qaraymiz. Aslida unday emas. Oldingi tushuncha kengroq, yani o`quv fani mazmuni faqat   shu fanga oid bilimlarni-tushuncha hukm, xulosalarni o`z ichiga oladi. Ta`lim mazmuni esa bulardan tashqari, ilmiy bilish uslublari, usullari va amallari, ya`ni o`quvchilarda mustaqil bilish malakalarini hosil qiluvchi metodologik bilimlarni (ta`rif, isbot, tahlil, sintez, induksiya, deduksiya, tasniflash, sistemalashtirish, umumlashtirish va hokazo) ham o`z ichiga oladi, bu borada ham darsliklarimizda anchagina kamchiliklar mavjud. 

Lekin darsliklarimiz qanchalik yaxshi bo`lmasin, ulardagi ilm durdonalarini o`quvchining ongiga quyuvchi o`tkazgich-o`qituvchi tayyor bo`lmasa, eski qolipdan chiqmay dars o`tsa, muvaffaqiyatga erishib bo`lmaydi. Darsda o`qituvchi bosh shaxs. U axborot berish, tezroq o`qitish bilan ovora. Lekin o`quvchilarning yangiliklarni qabul  darajalari har xil, xohish istaklari turlicha, ular passiv eshituvchi, quloq soluvchi, bu ularning o`quv jarayonidagi mas`uliyatini, javobgarlik hissini susaytiradi. Demak, ular mustaqil fikr yuritish, mushohada qilish, xulosa chiqarishdan yiroq. 

Ma`lumki, har bir dars uchun ta`limiy, tarbiyaviy, va rivojlantiruvchi, bir-biri bilan uzviy aloqada bo`lgan uchyoqlama maqsadlar qo`yiladi. Darsni tashkil qilish shakli uning qatnashchilarining o`zaro aloqalariga bog`liq bo`lib, u maqsadlarga, o`quv materiali xususiyatlariga, ta`lim uslublariga va o`quv imkoniyatlariga bog`liq. Bunga erishish uchun o`qituvchi rahnamoligida o`qituvchi bilan o`quvchilar birgalikda harakat qiladilar. Xuddi mana shu jarayon didaktikada o`quv jarayoni deyiladi. O`quv jarayonida, ta`lim-tarbiyada o`quvchi asosiy harakatlantiruvchi kuch, ta`lim jarayoni subyekti bo`lishi kerak, ya`ni o`qish o`rganish, mutolaa qilish o`quvchi zimmasiga o`tishi kerak. 

O`qituvchi esa o`qitishdan o`qishni o`rgatishga, bilim berishdan o`quvchilarning bilimlarni mustaqil egallashlariga ko`maklashishi zarur. U o`quvchini ehtiyoj tug`dirishdan,muhit yaratishga va undan mas`uliyatni sezishga yo`llashi kerak. O`quv jarayoni uch komponentdan iborat deb qaraladi. Bular quyidagilardir:

-Motivatsiya  

-bilish faoliyati
-boshqarish faoliyati
O`quv jarayoniga bunday yangicha qarashning tub mohiyati shundan iboratki, o`qitishda ichki motivatsiyadan(diqqatni tortish, ichki tuyg`u, istak, zaruratni shakllantirish) kelib chiqishi kerak. O`quv jarayonida asosiy harakatlantiruvchi kuch –o`quvchi uchun ham, o`qituvchi ushun ham ichki motivatsiya bo`lishi kerak. Bunda o`quvchilar bilim olishga intilishlari(xuddi benzini bo`lmasa avtomashina o`rnidan qo`zg`ala olmagani kabi, bilim olmasang, sening hayotda o`rning yo`q, jamiyatga qo`shila olmaysan…) va bilim olishga ehtiyoj bo`lishi kerak, o`qish maqsadlari ichki ehtiyojga aylanishi kerak. O`quvchi real hayotga kirib boorish uchun, unda faol ishtirok etish uchun bilim, ko`nikma va malakalar bilan birga ilmiy bilish uslublariga ega bo`lishi kerakligini ongli ravishda tushunib yetishi lozim. Chunki ochiq jamiyatning asosiy belgisi – bu dunyoni anglab yetish va unda o`zining munosib o`rnini topish uchun erkin izlanishdir. 

O`quvchilarda tashabbuskorlik va mustaqqillikni, bilimlarni puxta va chuqur o`zlashtirishni, zarur malaka va ko`nikmalarni, ularda kuzatuvchanlikni, tafakkur va nutqni, xotira va ijodiy tasavvurni tarbiyalashga imkon beruvchi didaktik prinsip- ta`limdagi faollikdir. Faollik prinsipi onglilik prinsipi bilan bevosita aloqador. Chunki faollik bor joyda onglilik bor. Bunday tizimda o`quvchi ham, o`qituvchi ham ta`lim, tarbiya jarayoniga birgalikda mas`uldirlar. Ular birgalikda har bir o`quvchining bilim va qobiliyatini, individual ehtiyojlarini aniqlaydilar. Bunday holda o`qituvchi faqat “baholovchi” emas, balki yangi bilimlar yetkazuvchi manbaga aylanadi.

Jahon pedagogik leksikoni qatoridan allaqachonlar “innovatsiya” keng o`rin olgan. Bu tushuncha “yangilik”, “isloh” tushunchalari bilan ayniylashtiriladi. Keng ma`noda qaraganda ta`lim tizimidagi har qanday o`zgarish-pedagogik innovatsiyadir. Dastlab bu tushunchalarni ijtimoiy-iqtisodiy va texnologik jarayonlarga nisbatan qo`llashgan, so`ngra ta`lim tizimidagi har qanday yangiliklarga nisbatan qo`llandi. Pedagogik texnologiya deb atalishining boisi ham shunda. 

Har qanday pedagogik yangilik zaminida biron-bir g`oya yotadi. Masalan, yangi o`quv materialini ilgarilama o`rganish (“Izohli boshqarish”) g`oyasi asosida o`qituvchining bolalar bilan o`zaro harakati yotadi: sinfda psixologik birlik vaziyatini yaratish; har bir o`quvchi o`z shaxsini o`zi namoyon etishini ta`minlash; har bir uslubiy yondashuv uchun o`ziga xos muloqot yo`lini tanlash; o`quvchilar tashabbusini zimdan boshqarib borish. U har bir o`quvchi qalbiga, ularni tushunib yetishga o`zining didaktik usullari, tashkiliy shakllari orqali  yo`l topadi. Darsdagi o`quvchilar faoliyatiga nafaqat o`qituvchi, balki o`quvchilar ham rahbarlik qiladi. Avval a`lochi o`quvchi, so`ngra boshqa o`quvchilar ham o`qituvchi topshirig`iga binoan nima ish qilganini aytadi va qolgan o`quvchilarni orqalaridan ergashtiradilar. Bunday “izohli boshqaruv” o`quvchi maktab ostonasiga qadam qo`ygan kundan boshlanishi kerak. 

Respublikamizda yuqoridagi kabi yangi-yangi uslublar bilan ish olib borayotgan ilg`or o`qituvchilarimiz kam emas. Tajribali o`qituvchilar “ta`limiy musobaqalar” o`tkazish, “mantiqiy testlar” orqali o`quvchilarni sinash, hodisalarni o`rganishda o`quvchilarni tanqidiy fikrlashga o`rgatish kabi uslubiy g`oyalar bilan shug`ullanib yaxshi natijalarga erishmoqdalar. 

Bularning hammasi didaktik topilmalar, pedagogik kashfiyotlar, bir so`z bilan aytganda, yangi pedagogik texnologiyalardir. Pedagogik texnologiya qanday qilib, qanday usullar bilan o`qitilsa natija yaxshi bo`ladi, degan savolga javob beradi. U o`z tizimiga ega bo`lib, unda komponentlar  ketma-ketligi, o`zaro bog`liqligi, bir butunligi saqlanadi.

Pedagogik texnologiyaning boshqaruvchanligi shundan iboratki, bunda ta`lim jarayonini rejalashtirish, tashxis qilish, natijalash, tuzatish kiritish imkoniyatlari mavjud. Bunda ta`limdan kutilgan natijaga erishiladi, vaqt tejaladi, bu esa pedagogik texnologiyaning tasdiqlanuvchanligi ishlagan model boshqa pedagoglar qo`llaganda ham huddi o`shanday samara natija berishi kerakligini bildiradi. Bir so`z bilan aytganda, ta`lim jarayoniga yangicha yondashib, ijodkorlik, bunyodkorlik tadbiq etilsagina, ta`lim samarasi yangi bosqichga ko`tariladi, ya`ni:

-o`quvchining o`quv mehnatiga mas`uliyati, javobgarligi va burchi oshadi;

-bilimlarni mustaqil egallash malakalari shakllanadi;

-u umr bo`yi o`z bilimini o`zigina boyitishga ishonch paydo bo`ladi;

-erkin fikrlash malakasi shakllanadi;

-shaxs jamiyatda o`zining o`rnini tezroq topib olishga muhit yaratadi.

Buning uchun bugun biz o`quvchiga “sen buni bilishing kerak” degan majburlovchi da`vatdan “menga bu zarur va men buni bilishga, uni hayotda qo`llashga qodirman” degan ichki ishonch va intilishni uyg`otishga o`tishimiz kerak.    

